
Thema: Diolchgarwch
Cyfri ein bendithion 

Mae croeso i chi addasu’r gwasanaeth ar gyfer eich ardal/plant, dim ond i chi gadw ar y  brif neges, sef diolch i Dduw. 
· Croeso i’n gwasanaeth Diolchgarwch. Mae pobl sy’n caru diolch yn bobl braf iawn i’w hadnabod. Maen nhw’n ddiolchgar ac yn fodlon. Maen nhw’n gweld y gorau ym mhob sefyllfa ac yn meddwl, “Wel, mi fedrai pethau fod yn waeth. Diolch mai fel hyn mae pethau.”
· Ydyn ni’n bobl sy’n caru diolch? Tybed ydyn ni’n sylweddoli cymaint sy ganddon ni i ddiolch amdano?

· Dyn ni am ganu cân o’r enw “Ef a’m gwnaeth”.  Tra dyn ni’n canu falle y sylwch chi ar nifer o bethau y gallwn ni fod yn ddiolchgar amdanyn nhw.
Cân: Ef a’m gwnaeth, Caneuon Ffydd 155 (Alan Pinnock cyf. R.Gwilym Hughes)
Ces lygaid ganddo i mi weld

Y ddaear hardd i gyd,

A heb fy llygaid ni chawn weld

Yr un o blant y byd;

Ces glust i glywed glaw a gwynt

A thonnau ar y traeth:

Rhaid imi ddweud wrth bawb o’r byd

Ef a’m gwnaeth.
Mi ges ddwy wefus ganddo ef

I mi gael sgwrs bob dydd,

A heb ddwy wefus byddwn i

Yn dawel ac yn brudd;

Y meddwl hefyd sy’n fy mhen

Oddi wrtho ef y daeth:

Rhaid imi ddweud wrth bawb o’r byd

Ef a’m gwnaeth.
Dwy law i allu cydio’n dynn

A gefais ganddo’n rhodd,

I allu sgwennu ac i nôl

A danfon yr un modd;

Ces ddeudroed ganddo i gael bod

Mor rhydd â’r awel ffraeth

Rhaid imi ddweud wrth bawb o’r byd

Ef a’m gwnaeth.
· Diolchwn Dduw am lygaid i weld y ddaear hardd.
· Diolchwn Dduw am glust i glywed y gwynt a’r glaw a’r tonnau.
· Diolchwn Dduw am wefusau i sgwrsio ac i roi cusan.
· Diolchwn Dduw am ymennydd chwim sy’n trefnu’n meddyliau i gyd.

· Diolchwn Dduw am ddwylo i gydio’n dynn, i sgwennu, ac i chwifio.
· Diolchwn Dduw am goesau a thraed i gerdded a rhedeg a neidio.
· Mae ganddon ni lawer o resymau i ddiolch.
Ond, er mwyn i’n coesau redeg, a’n llygaid weld, a’n clustiau glywed, dyn ni angen ...B....W....Y....D. (y llythrennau i’w codi fesul un ar gardiau gwahanol)
· B – am ein boliau bach sy bob amser yn barod am fwyd! B am y blawd, sy’n gwneud y bara, sy’n rhan o’n brechdanau. 
· W - am y wên sydd ar ein hwynebau wrth i ni weld wy ‘di ferwi neu Weetabix amser brecwast. Wel..am ffordd wych o ddechrau’r dydd.
· Y – am ymdrech dad a mam yn ymlusgo o amgylch yr archfarchnad er mwyn rhoi bwyd ar y bwrdd i ni.

· D – am y dŵr glân sy’n llifo o’r tapiau. Dŵr i dorri syched, ac i wneud diod  sy’n cadw ni’n fyw ac yn iach.
Cân: Braf yw bwyta (Glas, Glas blaned)

Braf yw bwyta

Brechdan gaws neu jam,

Tost a marmeit, 

Crisps a salad ham.

Byrgyr, sglodion, 

Sgons a mafon

Diolch Dduw am fwyd.
· Mae hi’n braf cael bwyta.
· Mae hi’n braf cael chwarae.
· Mae hi’n braf cael cwmni.

· Mae hi’n braf hefyd i gofio mai cariad ydyw Duw, a hebddo ef yn ein bendithio gyda haul a glaw byddai bywyd yn wahanol iawn.
Mae Genesis 8:22 yn dweud, Tra mae'r byd yn bod, bydd amser i blannu a chasglu'r cynhaeaf; bydd tywydd oer a thywydd poeth, haf a gaeaf, nos a dydd.
· Dyma hen bennill Cymraeg sy’n rhoi’r neges yn syml i ni,
Tu ôl i’r dorth mae’r blawd 

Tu ôl i’r blawd mae’r felin 

Tu ôl i’r felin draw ar y bryn 

Mae cae o wenith melyn. 

Uwch ben y cae mae’r haul 

Sy’n t’wynnu ar bob tywysen 

Uwch ben yr haul mae Duw sy’n rhoi 

Y gwynt a’r glaw a’r heulwen.
· Diolchwn felly am bob bendith dyn ni’n derbyn o ddydd i ddydd.
Gweddïwn: Ein Tad, yr hwn wyt yn y nefoedd, diolch i Ti am dy holl roddion hael i ni. Diolch mai Ti a’n gwnaeth, a diolchwn am ein cyrff rhyfeddol. Diolchwn am y bwyd rydyn ni’n derbyn o ddydd i ddydd. Diolch am y gwynt a’r glaw a’r heulwen sy’n gwneud hi’n bosib i’r cnydau dyfu yn y caeau ac i’r ffrwythau dyfu ar y coed. Diolch mai Duw cariad wyt ti. Amen.
*Mae’n bosib gorffen drwy ganu cân arall o’ch dewis ar y thema ‘Diolch’.
Braf yw chwarae


Piano neu bêl droed,


Peintio, darllen, 


Neu gael dringo coed.


Dyfrio blodau,


Codi tyrau,


Diolch Dduw am hwyl.





Braf yw cwmni


Cwmni dad a mam


Teulu, ffrindiau


Sy’n gwylio na chaf gam.


Cwmni Iesu


Sy’n fy nysgu


Mai cariad ydyw Duw.

